
ՀԻՄՆԱՎՈՐՈՒՄ
«Աղետների ռիսկի կառավարման ոլորտում տիեզերահեն տեղեկատվության օգտագործման և գործիքակազմի ձևավորման հայեցակարգը հաստատելու մասին» 
ՀՀ կառավարության որոշման նախագծի ընդունման  վերաբերյալ

1. Իրավական ակտի անհրաժեշտությունը (նպատակը)
Աղետների ռիսկի կառավարման ոլորտում տիեզերահեն տեղեկատվության կիրառման նպատակն է նպաստել Հայաստանի Հանրապետությունում աղետներին և կլիմայի փոփոխությամբ պայմանավորված մարտահրավերներին դիմակայուն պետության կայացմանն ու զարգացմանը, ապահովել որակյալ աշխարհատարածական տեղեկատվության ու տիեզերական ծառայությունների ժամանակին և համակարգված կերպով հասանելիությունն աղետների ռիսկի կառավարման բոլոր փուլերում (ռիսկի նվազեցում, արձագանքում, հետաղետային վերակնգնում)՝ որոշումների կայացմանն ու գործողություններին աջակցելու համար: 
Հայեցակարգի անհրաժեշտությունն ու արդիականությունը պայմանավորված են բոլոր մակարդակներում տիեզերահեն տեղեկատվությամբ և տեխնոլոգիաներով աղետների ռիսկի կառավարմանը նպատակաուղղված աշխատանքներ իրականացնելու, պետությանը սպառնացող աղետների ռիսկի բացահայտման ու գնահատման, ոլորտային զարգացման ծրագրերում աղետների ռիսկի կառավարման բաղադրիչների ներառումն ապահովելու, դիմակայուն երկրի կառուցման և կայուն զարգացման անհրաժեշտությամբ: 
                1․1․ Կարգավորման հարաբերությունների ներկա վիճակը և առկա խնդիրները 
[bookmark: _heading=h.3znysh7]                Հայաստանի Հանրապետությունում տիեզերական գործունեության ոլորտը կայացման վաղ փուլում է և ներկայումս սակավ թվով պետական մարմիններ և կազմակերպություններ են ներգրավված այս ոլորտում։ 2020 թվականին ընդունված «Տիեզերական գործունեության մասին» օրենքը և դրա կիրարկումն ապահովող ենթաօրենսդրական նորմատիվ իրավական ակտերը հիմքեր ստեղծեցին ոլորտի կայացման և հետագա զարգացման համար։   Հայաստանի Հանրապետությունը, ի դեմս Արտակարգ իրավիճակների նախարարության, 2021 թվականին պաշտոնապես  դարձավ Հարավային Կովկասի և Կենտրոնական Ասիայի միակ պետությունը, որը հանդիսացավ Տիեզերքի և խոշոր աղետների միջազգային խարտիայի (այսուհետ՝ Խարտիա) Լիազորված օգտատեր: Դա թույլ է տալիս ուղղակիորեն դիմել Խարտիային՝ աղետի ժամանակ այն ակտիվացնելու համար, ինչպես նաև անհրաժեշտ տեղեկատվություն տրամադրել պետական կառավարման համակարգի, տեղական ինքնակառավարման այլ մարմիններին և համապատասխան կառույցներին:    Այն ակտիվացվել է Լոռու և Տավուշի մարզերում տեղի ունեցած ջրհեղեղների ժամանակ: Հայաստանի առաջին արբանյակը տիեզերքում է 2022 թվականի մայիսից, ինչն անկասկած կնպաստի Հայաստանի Հանրապետության տիեզերքի ոլորտում գործունեության զարգացմանը՝ մասնավորապես աղետների ռիսկի կառավարման ոլորտում։ 
          Կարելի է առանձնացնել հետևյալ խնդիրները․
     1) տեխնոլոգիական կախվածություն, ազգային կարողությունների պակաս,
     2) ոլորտի համակարգման և կառավարման անկատար մեխանիզմներ, ոլորտային քաղաքականության մշակման գործառնական գիտելիքների պակաս,
[bookmark: _Hlk173997574]     3) իրավական դաշտի անկատարություն, ոլորտային արդյունավետ զարգացման ռազմավարութան և դրա իրականացման գործողությունների ծրագրի բացակայություն,
     4) միջազգային համագործակցության անբավարար մակարդակ, 
     5) ոլորտի վերաբերյալ պետական կառավարման համակարգի մարմինների, մասնավոր հատվածի և հանրության իրազեկվածության պակաս։ 
     1․2․ Առկա խնդիրների առաջարկվող լուծումները  
     Իրականացնել աղետների ռիսկի կառավարման ոլորտում տիեզերահեն տեղեկատվության կիրառման մասնագետների ուսուցումներ, վերապատրաստումներ, փորձի փոխանակումներ՝ ներգրավելով համապատասխան միջազգային կառույցներին, ուսումնական և գիտական հաստատություններին։ 
     Հնարավորինս ապահովել տիեզերահեն տեղեկատվության ստացման, մշակման, կիրառման և դրանց հետագա զարգացման տեխնոլոգիական անկախություն՝ զարգացնելով տեղային կարողությունները։
      ՈՒսումնասիրել տիեզերական գործունեության մասին օրենսդրական և ենթաօրենսդրական նորմատիվ իրավական ակտերը՝ աղետների ռիսկի կառավարման ոլորտում դրանց արդիականության ու արդյունավետության համատեքստում:
      Մշակել աղետների ռիսկի կառավարման ոլորտում տիեզերահեն տեղեկատվության և տեխնոլոգիաների կիրառման քաղաքականություններ և ծրագրեր։
      Ներդրումներ կատարել Երկրի հեռահար դիտարկման, զոնդավորման և    աշխարհատարածական տեղեկատվության կիրառման մեջ՝ խթանելով աղետներին դիմակայելու կարողությունների զարգացումը:
      Խթանել միջազգային համագործացությունը ոլորտի զարգացած պետությունների, միջազգային կառույցների և կազմակերպությունների հետ՝ դրանց հնարավոր անդամակցության և փորձի փախանակման նպատակով։ 
      Իրականացնել հանրային իրազեկման լայնամասշտաբ միջոցառումներ՝ ոլորտում նոր կազմակերպությունների, երիտասարդ մասնագետների ներգրավման, իրականացված ծրագրերի թափանցկիության և ազդեցության ապահովման նպատակով։ 
     2. Կարգավորման առարկան 
   Կարգավորման առարկան աղետների ռիսկի կառավարման ոլորտում տիեզերահեն տեղեկատվության օգտագործման և գործիքակազմի ձևավորման հայեցակարգն է, որը, ի կատարումն «Աղետների ռիսկի կառավարման և բնակչության պաշտպանության մասին» ՀՀ օրենքի գլուխ 4-ի, հոդված 11-ի, կետ 1-ի 23-րդ ենթակետի՝ «Կառավարությունը հաստատում է լիազոր մարմնի մշակած՝ աղետների ռիսկի կառավարման ոլորտում տիեզերահենք տեղեկատվության օգտագործման նպատակով գործիքակազմի ձևավորմանն ուղղված հայեցակարգը», առաջարկվում է հաստատել Կառավարության որոշմամբ։ 
   3. Իրավական ակտի կիրառման դեպքում ակնկալվող արդյունքը  
   Հայեցակարգն ուղղված է հասնելու հետևյալ արդյունքներին․
   1) աղետների ռիսկերն ու ազդեցությունները կանխվում կամ նվազեցվում են տիեզերահեն տեղեկատվության և տեխնոլոգիաների օգտագործման միջոցով,
   2) աշխարհատարածական և տիեզերահեն տեղեկատվության օգտագործումն օգնում է պետությանն ավելի լավ ընկալել աղետների ռիսկերն ու ազդեցությունները, մշակել դրանց կառավարման համապատասխան քաղաքականություններ,
   3) ապահովված են  աղետների ռիսկի կառավարման ոլորտում ներգրավված բոլոր շահագրգիռ կողմերի համագործակցությունը, որոնք ներառում են նաև միջազգային գործընկերներին, հասարակական կազմակերպություններին, մասնավոր հատվածին, գիտական և կրթական կառույցներին:
4․ Նախագծի մշակման գործընթացում ներգրավված ինստիտուտները և անձինք.
Հայեցակարգը մշակվել է ՀՀ ներքին գործերի նախարարության կողմից։ Նախագծի մշակման աշխատանքներին ներգրավվել են «Աղետների ռիսկի նվազեցման ազգային պլատֆորմ» հիմնադրամը, միջազգային կազմակերպություններ և փորձագետներ։
         5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
  1) Հայաստանի վերափոխման ռազմավարություն 2050՝ Մեգանպատակ 02 «Պաշտպանված Հայաստան»․  Ապահովենք անհրաժեշտ և բավարար պայմաններ՝ Հայաստանի կենսական շահերի պաշտպանության, արտաքին ուժերի ռազմական, տեղեկատվական և կիբեր հարձակումների, ինչպես նաև բնածին, տեխնածին և մարդածին աղետների ռիսկերը կանխարգելելու, պատճառած կորուստները նվազեցնելու և արագ վերականգնվելու համար։ Որպես թիրախային արդյունք ունենալու ենք «2.4 Բնածին, տեխնածին և մարդածին աղետներին դիմակայելու պատրաստվածության բարձրագույն մակարդակ», ենթակետ «2.4.3 Համայնքների, ենթակառուցվածքների և շենք-շինությունների անվտանգության և բնակչության դիմակայունության մակարդակ»։
          2) Կառավարության 2021-2026թթ. ծրագրի «Անվտանգություն և արտաքին քաղաքականություն» գլուխ 1-ի «Աղետներին դիմակայունության բարձրացում» բաժին՝ «Անվտանգության ապահովման հիմնական գործոններից է լինելու աղետների ռիսկի կառավարման ճկուն ու գործուն համակարգը, որի ներդրման շնորհիվ կունենանք պաշտպանված բնակչություն, տնտեսություն, տարածքներ, ենթակառուցվածքներ, մշակութային ու բնապահպանական օբյեկտներ: Կատարելով ներդրումներ աղետների ռիսկի կառավարման ոլորտում՝ Կառավարությունն ուղղակի կանխարգելելու և ազդելու է աղետների առաջացման պատճառների վրա՝ խուսափելով հետևանքների վերացման համար պահանջվող անհամեմատ ավելի մեծ ծախսերից»:
   3) «Աղետների ռիսկի կառավարման 2023-2030 թվականների ռազմավարությունը և 2023-2026 թվականների գործողությունների ծրագիրը հաստատելու մասին ՀՀ կառավարության 2023 թվականի հոկտեմբերի 5-ի N 1717-Լ որոշման Հավելված 2-ի 2․1․1․ «Աղետների ռիսկի կառավարման ոլորտում տիեզերահեն տեղեկատվության օգտագործման և գործիքակազմի ձևավորման հայեցակարգը հաստատելու մասին ՀՀ կառավարության որոշման նախագծի ընդունում» միջոցառում։ 
   6․ Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտության մասին 
   Նախագծի ընդունմամբ այլ նորմատիվ իրավական ակտերում փոփոխություններ կատարելու անհրաժեշտություն չի առաջանում:
           7․ Լրացուցիչ ֆինանսական միջոցների անհրաժեշտության և պետական բյուջեի եկամուտներում ու ծախսերում սպասվելիք փոփոխությունների մասին
           Նախագծի ընդունմամբ լրացուցիչ ֆինանսական միջոցների անհրաժեշտություն և պետական բյուջեի եկամուտներում ու ծախսերում փոփոխություններ չեն առաջանում։
           8. Եվրոպական միության մոտարկման ենթակա օրենսդրության և դրան համապատասխանեցման վերաբերյալ
   Իրավական ակտի վերնագիրը․ 
  COMMUNICATION FROM THE COMMISSION TO THE EUROPEAN PARLIAMENT,    THE COUNCIL, THE EUROPEAN ECONOMIC AND SOCIAL COMMITTEE AND THE COMMITTEE OF THE REGIONS
European Union Disaster Resilience Goals: 
Acting together to deal with future emergencies
(Հանձնաժողովից հաղորդակցություն Եվրոպական խորհրդարանին, Խորհրդին, Եվրոպական տնտեսական և սեցիալական կոմիտեին և տարածաշրջանների կոմիտեին
Եվրոպական միության աղետներին դիմակայելու նպատակներ. Գործել միասին ապագայի արտակարգ իրավիճակներին առերեսվելուց)
համարը․ COM(2023) 61,
ընդունման տարին, ամիսը ամսաթիվը․ 2023թ․, փետրվարի 8։

    Ներկայացված նախագիծը համապատասխանում է վերը նշված իրավական ակտի հիմնական դրույթներին՝ ռիսկերի գնահատման, կանխատեսման և աղետների ռիսկի կառավարման պլանավորման բարելավում, բնակչության ռիսկերի իրազեկման և պատրաստվածության մակարդակի բարձրացում, վաղ նախազգուշացման և արձագանքման կարողությունների հզորացում, բնակչության պաշտպանության կայուն համակարգի ապահովում։

